
27

Oppù ne-ô vedde në regioîn boreali

L'eterna, immensa, orribile giassea;

Dove ve fan stordî ne-ô contemplâli

I giassi enormi, o sollevæ in manea

De mûaggioîn o pilastri colossali,

O ascciannæ invece e bassi in sce l'idea

D'ûn vasto campo o liscio comme un spegio,

O sgrezzo comme ûn astrego zà vegio.


28

O ve pän schêuggi, o ligge, o bricchi, o monti,

O grotte piñe de candioti belli

Comme cristalli, o volti, o archiöti, o ponti,

O rocche, o tôri, o forti, che i castelli

Di marcheixi, di prinçipi e di conti

Son oxellee a paragon de quelli,

O de montagne mobili, o de banchi,

Dove van comme in barca i orsci gianchi.


29

Ma a-i duî socii façeiva ciù sorpreisa

De vedde fin in quelle tære zeæ

Circompolari ä razza ûmana esteisa!..

Scì, fin là dove ogni infeliçitæ,

E miseia terrena a l'è compreisa,

L'ommo ô vegeta e ô vive, l'ommo, ô quæ

Solo fra-i animæ d'acclimitâse

A qualunque region ô l'è capaçe.


30

Sci, l'Esquimale, ô quæ ô non ha statûa

Maestosa, nè robûsta complescion,

Ne bello ô cô, nè gaibo ne-a figûa,

O vegeta in quell'orrida region...

L'Esquimale, ch'ô l'ha quanto refûa

Në costûmanze a nostra edûcazion,

E a-ô so clima infeliçe ô l'ha coerenti

Arte, gûsto, vestî, casa, alimenti!

